लेख :

पिताश्रींनी घडवलेले अनोखे महिला सशक्तीकरण
निसर्गाचा शाश्वत नियम आहे—रात्रीनंतर दिवस आणि दिवसानंतर रात्र. त्याचप्रमाणे जेव्हा समाज धर्म, कर्तव्य आणि मूल्यांपासून दूर जातो, तेव्हा कुठून तरी प्रकाशाची एक किरण प्रकट होते. त्या प्रकाशरूपात कधी महापुरुष, कधी अवतार तर कधी युगप्रवर्तक जन्म घेतो. आज आपण अशाच एका युगप्रवर्तक व्यक्तिमत्त्वाच्या कार्याचा मागोवा घेत आहोत—पिताश्री प्रजापिता ब्रह्मा.
दादा लेखराज हे कलकत्त्यात हिरे–जवाहरातांचे यशस्वी व्यापारी होते. बालपणापासूनच त्यांच्या अंतःकरणात भक्ती, पवित्रता आणि सत्याची ओढ होती. वयाच्या साठाव्या वर्षी निराकार परमपिता परमात्मा शिवांनी त्यांना या कलियुगी जगाच्या विनाशाचे व येणाऱ्या स्वर्णयुगाचे साक्षात्कार दिले आणि त्यांच्या तनात प्रवेश करून नव्या युगस्थापनेचे कार्य सुरू केले. त्यांनाच पुढे प्रजापिता ब्रह्मा असे अलौकिक नाव प्राप्त झाले.
परमात्म्याच्या आदेशानुसार त्यांनी आपले सर्वस्व समाजासाठी अर्पण केले. हैदराबाद (सिंध) येथे स्वतःच्या घरी ओम मंडळी या छोट्या सत्संगातून सुरू झालेले कार्य पुढे प्रजापिता ब्रह्माकुमारी ईश्वरीय विश्व विद्यालय म्हणून विस्तारले. १९५० साली हे कार्य माउंट आबू येथे स्थिरावले आणि देश–विदेशात ईश्वरीय सेवेचा प्रसार सुरू झाला.
पिताश्रींचे कार्य विशेषतः महिला सशक्तीकरणाच्या दृष्टीने अद्वितीय होते. ज्या काळात कन्येचा जन्म दुय्यम मानला जात होता, त्या काळात बाबांनी कन्या आणि मातांना ईश्वरीय ज्ञानाचे नेतृत्व दिले. त्यांनी कन्यांना “कमजोर नाही तर शक्तिस्वरूप” मानले. पवित्रता, संयम, धैर्य आणि आत्मसन्मान यांचे संस्कार त्यांच्यात जागृत केले.
“कन्या म्हणजे पवित्रतेचे आणि शक्तीचे प्रतीक” असे सांगत बाबांनी स्त्रीला आत्मनिर्भर, निर्भय आणि मूल्यनिष्ठ बनवले. शिक्षण, आत्मविकास आणि सेवा याची संधी देत त्यांनी स्त्रीला समाजपरिवर्तनाची धुरीण बनवले. आज जगभर ब्रह्माकुमारी भगिनी–माता या शिक्षण, प्रशासन, अध्यात्म व समाजसेवेत अग्रभागी आहेत, हे त्याच कार्याचे फलित आहे.
खऱ्या अर्थाने पाहता, पिताश्री प्रजापिता ब्रह्मा यांनी स्त्रीला केवळ अधिकार दिले नाहीत, तर आत्मिक सन्मान दिला. मानवतेचा दीप प्रज्वलित करून त्यांनी जगाला शांतता, पवित्रता आणि समतेचा मार्ग दाखवला—आणि म्हणूनच ते केवळ एका संस्थेचे संस्थापक नव्हे, तर संपूर्ण युगाचे शिल्पकार ठरले.

